
Glanhau’r Deml


gan Catrin Roberts

Cefndir Beiblaidd:
Mathew 21:12-17; Marc 11:15-19; Luc 19:45-48; Ioan 2:12-17

Cymeriadau:

Pererin 1





Pererin 2





Sadrach, gwerthwr anifeiliaid





Eli, cyfnewidiwr arian yn y Deml

(Pererin 1 a 2 i’r llwyfan)

Pererin 1:
Wel!  Dyma ni yn Jerwsalem o’r diwedd.

Pererin 2:
Ie.  Sôn am sŵn!  Mae’n rhaid bod gweddill y byd yn wag - mae pawb yn y brifddinas!
Pererin 1:
Wyt ti am brynu dafad ym marchnad Jerwsalem?

Pererin 2:
Na, does dim pwynt. Mae archwilwyr y deml yn siŵr o ddweud bod nam arni. Waeth i ni brynu’r offrwm yn y Deml – er bod hynny’n costio llawer mwy!

Pererin 1:
Mae hynny’n gwylltio fi!  Dydw i ddim yn deall Caiaffas yr archoffeiriad yn gadael i’r fath beth ddigwydd – ac yn y Deml o bob man!

Pererin 2:
Hy!  Annas, ei dad yng nghyfraith sy’n berchen ar y rhan fwyaf o’r siopau yno!  Mae’r teulu’n gwneud ffortiwn.

Pererin 1:
Edrych! Dyna Sadrach, y gwerthwr offrwm.  Beth am ofyn iddo os oes defaid go dda yn y Deml heddiw? 

(Sadrach ac Eli i’r llwyfan – pawb yn cyfarch ei gilydd gyda “Shalom”)

Pererin 1:
Golwg digalon arnoch chi’ch dau heddiw. Roeddwn i’n meddwl bod busnes wythnos y Pasg  yn llenwi eich pocedi!

Sadrach:
Roedden ni’n meddwl hynny hefyd.

Pererin 2:
Rydyn ni ar ein ffordd i’r Deml i brynu offrwm. Oes gen ti oen bach del i ni heddiw, Sadrach?  

Sadrach:
Nac oes.  Dim un.

Pererin 1:
Busnes yn dda felly. Wel, beth am golomen neu ddwy? Rhai gwyn wrth gwrs.

Sadrach:
Na. Does gen i ddim colomen chwaith.

Pererin 2:
(yn dangos syndod ar ei wyneb) O?!  Iawn, awn ni i weld os gawn ni brynu gan rywun arall.

Sadrach:
Does dim pwynt! Chewch chi ddim buwch, oen, dafad, colomen, turtur na hyd yn oed hamster yn y Deml heddiw. Maen nhw i gyd wedi mynd. Pob un wan jac!

Pererin 1:
Y?  Pam? Beth sy wedi digwydd?   Clwy traed a’r genau?

Sadrach:
Y dyn lloerig yna, Iesu, ddaeth i’r Deml tuag awr yn ôl a mynd yn hollol nyts!  Defnyddio chwip ar y byrddau, dychryn yr anifeiliaid a gwneud iddyn nhw redeg yn wyllt. Maen nhw i gyd wedi dianc.
Pererin 2:
Iesu?  Iesu o Nasareth?

Eli:
Ie.  Ac mae mwy na’r anifeiliaid wedi mynd ar goll. Roedd Iesu mor wyllt, dyma fo’n troi fy mwrdd i, a byrddau’r cyfnewidwyr arian eraill, a rholiodd yr arian i bob man. Erbyn i ni ddod dros y sioc, a symud, roedd y cyfan wedi mynd. Dim ond deg denarius sy gen i ar ôl!

Pererin 1:
Ond pam?  Pwy wylltiodd Iesu?  Mae fel arfer yn addfwyn.  Gwên a gair caredig ganddo i bawb.

Eli:
Mae’n nyts!  Roedd yn dweud rhywbeth am ei dad, a tŷ gweddi, a bod ni fel ogof lladron! Ni!   Service providers, dyna ydyn ni.  Ble fyddai pawb heb bobl fel ni i ddarparu anifeiliaid i’r offrwm a darnau o arian addas i dalu treth y Deml?!  Ar goll!  Nyts – mae Iesu o Nasareth yn nyts!


(exit Eli a Sadrach)

Pererin 1:
Wel, wel!  Beth wnawn ni?

Pererin 2:
Prynu anifail offrwm yn y farchnad arferol felly. Peth da bod ni wedi talu treth y deml cyn dod!

Pererin 1:
Ie. (dechrau gwenu ac yna chwerthin)
Pererin 2:
Beth sy?

Pererin 1:
Dim ond dychmygu’r olygfa pan ddechreuodd Iesu ar ei giamocs!

Pererin 2:
(hefyd yn chwerthin, yna yn stopio’n sydyn)

Er cofia, byddwn i ddim yn hoffi bod yn esgidiau Iesu pan fydd yr Archoffeiriaid yn sylweddoli beth ddywedodd am y deml.  Meddylia – Tŷ fy nhad!  Byddan nhw’n gandryll!

Pererin 1:
Tyrd – rhag ofn i bawb benderfynu prynu offrwm yn y farchnad.

(exit Pererin 1 a 2)

